Nafarroako Parlamentuko Mahaiak, 2018ko apirilaren 9an egindako bilkuran, erabaki hau hartu zuen, besteak beste:
Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dien legegintza-ekimena erabiliz, Ana María Beltrán Villalba andreak foru lege proposamen bat aurkeztu du, zeinaren bidez aldatzen baita abenduaren 27ko 18/2017 Foru Legea, toki ogasunek transferentzia arrunten bidez Nafarroako tributuetan parte hartzeko duten funtsaren zenbatekoa eta banaketa ezartzen dituena 2018. eta 2019. urteetarako.
Hori horrela, Legebiltzarreko Erregelamenduko 148. artikuluan ezarritakoarekin bat, Eledunen Batzarrari entzun ondoren, hona
ERABAKIA:
1. Agintzea Nafarroako Parlamentuko Aldizkari Ofizialean argitara dadin Foru Lege proposamena, zeinaren bidez aldatzen baita abenduaren 27ko 18/2017 Foru Legea, toki ogasunek transferentzia arrunten bidez Nafarroako tributuetan parte hartzeko duten funtsaren zenbatekoa eta banaketa ezartzen dituena 2018. eta 2019. urteetarako.
2. Foru lege proposamen hori Nafarroako Gobernuari igortzea, Erregelamenduko 148. artikuluan ezarritako ondorioetarako.
Iruñean, 2018ko apirilaren 9an
Lehendakaria: Ainhoa Aznárez Igarza
Foru Lege proposamena, zeinaren bidez aldatzen baita abenduaren 27ko 18/2017 Foru Legea, toki ogasunek transferentzia arrunten bidez Nafarroako tributuetan parte hartzeko duten funtsaren zenbatekoa eta banaketa ezartzen dituena 2018. eta 2019. urteetarako
ZIOEN AZALPENA
Azken hilabeteotan ikusten ari gara zenbait udalek legedi indarduna urratu dutela Nafarroako Foru Komunitatean legez baimendu gabeko banderak –ikurrina, kasu– udaletxeetako fatxadetan paratze aldea. Hori da zenbait epai judizialek ezarri dutena, udal horiek epaiketen kostuak ordaintzera kondenatu baitituzte.
Egoitza ofizialetan Nafarroako sinbolo ofizialak –bai eta Espainiako sinbolo ofizialak edo Erregearen argazkia ere– ez jartzeagatik ere kondenatu dituzte udalak.
Terrorismoa goresteagatik salatzeko moduko ekitaldiak ere egiten ari dira zenbait udaletan, eta alkateek ez dituzte ekiditen; esate baterako, banda terroristen edo horien kideen aldeko pintaketak.
Erakunde publikoak ez dira egon behar alkateen eta zinegotzien alderdien eta politikaren zerbitzuan. Alkateek eta zinegotziek erantzukizunak beren gain hartu beharko lituzkete baldin eta udalak –hau da, herri osoak– beren ekintzen ondorioz dirua ordaindu behar badu, diru hori herriko bizilagunek ordaintzen dituzten zergetatik eta tasetatik ateratzen baita.
Alkateek eta zinegotziek diru-kopuru bat jasotzen dute urtero, Toki ogasunek transferentzia arrunten bidez Nafarroako tributuetan parte hartzeko duten funtsaren zenbatekoa eta banaketa ezartzen duen legeari jarraikiz. Diru-kopuru horiek Nafarroako Gobernuak banatzen ditu, udalaren tamainaren eta zinegotzi-kopuruaren arabera.
Gure ustez, beraz, Nafarroako Gobernuaren ardura da eragoztea alkateek eta zinegotziek legea urra dezaten eta, hartara, kalte ekonomikoa eragin diezaioten ordezkatzen duten udalari. Eta ezinezkoa baldin bada urraketa hori eragoztea, Nafarroako Gobernuak ziurtatu beharko luke, gure ustez, kalte ekonomikoa pairatzen dutenak izatea kaltea eragin duten hautetsiak, eta ez herriko bizilagunak.
Artikulu bakarra. 13. artikuluari apartatu bat gehitzea. Hona testua:
“13. artikulua.
6. Aurreko apartatuetan jasotako konpentsazioak deuseztatu edo eten eginen dira, honako kasu hauetan:
a) Epai edo auto judizialak, udalak kondenatzen dituztenak udalaren egoitzetan edo fatxadetan behar ez diren sinboloak paratzearen ondorioz kostuak edo isunak ordaintzera.
b) Epai edo auto judizialak, udalak kondenatzen dituztenak udalaren egoitzetan edo fatxadetan Nafarroako edo Espainiako sinboloak ez paratzearen ondorioz kostuak edo isunak ordaintzera.
c) Epai edo auto judizialak, udalak kondenatzen dituztenak kasuko udalerrian terrorismoa goresteko ekitaldiak egiten uztearen ondorioz kostuak edo isunak ordaintzera.
Urte bakoitzerako ematen diren konpentsazioen deuseztapena edo atxikipena aplikatuko zaie aipatutako autoak edo epaiak ekarri dituzten jarduketa edo jarduketak, zuzenean edo zeharka, babesten dituzten udal eta kontzejuetako alkateari, alkatetzako taldeari eta udaletako talde eta zinegotziei.
Nafarroako Gobernuak, urtero, kasuko ekitaldi ekonomikoa itxi aitzin, egiaztatu eginen du halako autorik edo epairik ote dagoen, eta udala kostuak edo isunak ordaintzera kondenatzen duen epairik baldin badago, kasuko toki entitateari eskatuko zaio hautetsi-karguan aritzeagatik kobraturiko ordainsariak itzul ditzan. Itzulketa hori kostuen edo isunaren zenbatekoaren berdina izanen da, eta aipatutako jarduketa edo jarduketak, zuzenean edo zeharka, babesten dituzten udal eta kontzejuetako alkatearen, alkatetzako taldearen eta udaletako talde eta zinegotzien ordainsarietatik hartuko da.
Toki entitateak eskatzen zaion kopurua itzultzen ez badu, Nafarroako Gobernuak ordaindu gabeko zorra konpentsatuko du datozen ekitaldi ekonomikoetan kontzeptu beragatik toki entitateak kobratu beharrekoaren kontura.
Azken xedapena. Foru lege honek Nafarroako Aldizkari Ofizialean argitara eman eta biharamunean hartuko du indarra.
